
РЭФЕРАТ

Справаздача 50 с., 1 ч., 26 крыніц, 82 бібліяграфічныя адзінкі.

НАЦЫЯНАЛЬНЫ ХАРАКТАР, ТЫПЫ ХАРАКТАРУ, КАНЦЭПЦЫЯ АСОБЫ, 

РОДАВА-ЖАНРАВАЯ СПЕЦЫФІКА, АРХЕТЫП, НАЦЫЯНАЛЬНА-КУЛЬТУРНАЯ 

ВОБРАЗНАСЦЬ

Аб'ект даследавання -  сучасная беларуская літаратура.

Прадмет даследавання -  мастацкая рэпрэзентацыя нацыянальнага характару 

беларусаў у сучаснай прозе, паэзіі, драматургіі, духоўныя асновы асобы сучасніка, новыя 

вобразатворчыя тэндэнцыі ў эпасе, лірыцы, драме.

Мэта работы -  вызначэнне заканамернасцей мастацкай рэпрэзентацыі нацыянальнага 

характару беларусаў у сучаснай айчыннай літаратуры, традыцыйных і новых мадэляў 

беларускага нацыянальнага характару і іх дынамікі ў сучасным грамадстве; вылучэнне 

тыпалогіі герояў, створаных на аснове нацыянальных архетыпаў у сучаснай прозе: 

гістарычнай, ваеннай, вясковай, інтэлектуальнай; выяўленне спецыфікі мастацкай 

рэпрэзентацыі духоўных асноў асобы ў сучаснай лірыцы і драме.

Метады даследавання: апісальна-аналітычны, параўнальна-тыпалагічны, культурна- 
гістарычны.

У працэсе работы праводзіўся комплексны літаратуразнаўчы аналіз тэкстаў сучаснай 

беларускай літаратуры на гістарычнай аснове з элементамі псіхааналізу, суаднясенне 

мастацкага вопыту асобных аўтараў (у тым ліку і маладаследаваных, пісьменнікаў Віцебскага 

рэгіёну, Беласточчыны і інш.) з агульнымі вобразатворчымі і жанрава-стылявымі 

тэндэнцыямі літаратурнага працэсу.

У выніку даследавання ўстаноўлена, што спецыфіка мастацкай рэпрэзентацыі 

нацыянальнага характару знаходзіць ўвасабленне, у першую чаргу, у спосабах суб'ектнай 

арганізацыі твораў і ў тыпалогіі герояў, створаных аўтарам, вылучаны і ахарактарызаваны 

асноўныя тыпы характараў; даказана стылеўтваральная роля ў сучаснай лірыцы верлібраў 

Максіма Танка з акцэнтаванай нацыянальна маркіраванай паэтыкай; паказаны працэсы 

канцэптуалізацыі хрысціянства ў сучаснай літаратуры і новыя жанры духоўнай паэзіі; 

акрэслена спецыфіка драматургічнага героя ў адпаведнасці з сучаснымі тэндэнцыямі 

развіцця драмы.

Тэарэтычная і практычная значнасць дадзеных вывадаў заключаецца ў тым, што яны 

дазваляюць паглыбіць уяўленне пра спецыфіку мастацкай рэпрэзентацыі нацыянальнага 

характару ў сучаснай прозе і пераасэнсаваць адметнасць беларускай ментальнасці ў 
айчыннай паэзіі.



Эфектыўнасць атрыманых вынікаў звязана з тым, што яны могуць стаць 

метадалагічнай базай для далейшага даследавання сучаснай беларускай літаратуры.

УВОДЗІНЫ

Канцэптуальна значныя для беларускай літаратуры праблемы нацыянальнай 

спецыфікі прыгожага пісьменства, нацыянальнай ідэі, увасобленай у мастацкім слове, 

духоўных асноў нацыянальнага характару, якія абумоўліваюць яго трывалы, канстантны 

характар, не губляюць сваёй актуальнасці з часоў Я. Карскага, П. Шэйна, М. Доўнар- 

Запольскага, В. Ластоўскага, М. Гарэцкага, М. Багдановіча, I. Канчэўскага, А. Цвікевіча і да 

канца XX -  пачатку XXI стагоддзя, калі адбываецца інтэнсіфікацыя вывучэння спецыфікі 

нацыянальнага характару і спосабаў яго рэпрэзентацыі ў мастацкім творы, пра што сведчаць 

работы У. Конана, Л. Гараніна, М. Тычыны, У. Гніламедава, А. Мельнікавай М. Ермаловіча, 

А. Грыцкевіча, I. Чароты, А. Яцкевіча, У. Навумовіча і інш.

Адна з найболын вострых праблем сучаснасці -  крызіс нацыянальнай, ментальнай 

самаідэнтыфікацыі, ідэнтычнасці (у анталагічным і аксіялагічным планах) -  канцэптуальная 

праблема, якую актыўна даследуюць сучасныя навукоўцы. Посткаланіяльны свет разбурае не 

толькі метанаратывы, але і болын дробныя дыскурсы -  можна сказаць, што ўсё цэласнае 

бясконца разбураецца. Цяперашняя эпоха як крызісная характарызуецца якраз гэтай 

праблематыкай: чалавек страчвае цэласнае ўяўленне пра свет і пра сябе. I тэарэтыкі 

посткаланіялізму, і літаратуразнаўцы (М. Фуко [1], I. П. Ільін [2], М. У. Тластанава [3], 3. 

Баўман [4], М. Н. Эпштэйн [5], Т. I. Шамякіна [6] і інш.) адзначаюць, што асоба вымушана 

перажываць гэты свой стан татальнай памежнасці, гібрыднасці, падлегласці хвалям 

глабалізацыі, якія сціраюць пэўнасць паміж сваім і чужым. Разам з тым цэласнасць 

светаадчування і светаадлюстравання, душэўная гармонія і духоўная моц сучаснага чалавека 

застаюцца прыярытэтнымі каштоўнасцямі як у рэальным жыцці грамадства. так і ў 

мастацтве. Апошняе як мадэль жыцця заўсёды прэзентуе свайго творцу ў яго этнічнай. 

нацыянальнай пэўнасці.

У беларускай гуманітарнай навуцы вылучана пэўная сукупнасць вызначальных 

псіхалагічных якасцей, норм паводзін, станаў душы, спосабаў выражэння эмоцый. якія ў той 

ці іншай ступені з’яўляюцца канстантамі нацыянальнага характару беларуса на розных 

этапах сацыяльна-гістарычнага развіцця. Гэта вядомая беларуская талерантнасць. цярпімасць 

да тых, хто думае інакш, вітальнасць, антэізм (любоў да зямлі), вынослівасць і працавітасць, 

імкненне да культуры і адукацыі, перавага рацыянальнага над эмацыйным, патрыятызм, 

здольнасць да самаахвярнасці, непрыняцце прымусу над сабой. У літаратурнай спадчыне Я. 

Купалы, Я. Коласа, М. Гарэцкага сфарміраваліся тыпы герояў. якія жадалі «людзьмі 

звацца», а таксама інтэлігентаў-праўдашукальнікаў. Героі беларускай класічнай (і сучаснай)

літаратуры адрозніваюцца цеснай сувяззю з “малой радзімай”, заклапочаны праблемай 

захавання нацыянальных духоўных каштоўнасцей.

Разам тым нацыянальны характар ў класічнай літаратуры не ўяўляецца ідэальным: 

пісьменнікі бачылі і некаторую інэртнасць, пакорнасць, празмерную даверлівасць і імкненне 

прыстасавацца да абставін.

Вызначэнне спецыфікі нацыянальнага характару ў сучаснай літаратуры, безумоўна, 

мае свае складанасці. Героі сучаснай літаратуры -  гэта героі, якія належаць да розных 

сацыяльных слаёў грамадства, маюць розную прафесійную і гендарную прыналежнасць. 

Галерэя вобразаў у сучаснай літаратуры значна пашырылася. Тым актуальней бачыцца 

праблема выяўлення вызначальных асаблівасцей прадстаўнікоў нацыянальнай агульнасці, 

раскрьшця канстантных, архаічных, рысаў і новых сацыяльна-псіхалагічных асаблівасцей, 

што дазволіць выявіць эвалюцыю ўяўленняў пра нацыянальны характар у літаратурным 
працэсе некалькіх апошніх дзесяцігоддзяў.

Даследаванне спецыфікі мастацкай рэпрэзентацыі духоўных асноў нацыянальнага 

характару ў сучаснай літаратуры дазваляе паглыбіць уяўленні пра беларусаў як нацыю, пра 

аксіялагічны патэнцыял і выяўленчыя магчымасці беларускага прыгожага пісьменства.

Праблема характару ў мастацкім творы, якая канцэнтруе ў сабе ідэйную ўстаноўку 

аўтара, яго светапогляд і грамадска-эстэтычную значнасць твора, з’яўляецца адной з 

асноўных праблем літаратурназнаўства.

Беларускі нацыянальны характар, дастаткова поўна асэнсаваны ў сумежных 

навуковых дысцыплінах, у розных па родава-жанравых асаблівасцях мастацкіх творах мае 

сваё спецыфічнае ўвасабленне. У эпічным творы ён набывае эстэтычную пераканатьнасць 

пры ўмове таленавітага выкарыстання сродкаў стварэння вобраза-персанажа 

(характарыстыка праз сюжэтнае дзеянне, мастацкі гісіхалагізм. унутраныя манаіогі. партрэт. 

мова героя, асаблівасці кампазіцыі і г.д.), вобраза наратара і аўтара.

Нацыянальны характар у драматургіі вызначаецца вострым дынамізмам. бо 

выяўляецца ў выключна канфліктных сітуацыях і мае адметныя сродкі стварэння вобраза 

(самахарактарыстыка праз дзеянне, падтэкст, аўтарскія рэмаркі і г.д.).

У сучаснай беларускай лірыцы ўсё болынае пашырэнне набываюць ідэі прыярытэту 

агульначалавечых каштоўнасцей і разам з тым нацыянальнай самаідэнтыфікацыі беларусаў, 

духоўна-рэлігійная паэзія з адзнакамі шматканфесійнасці. Характар дірычнага героя ў 

беларускай паэзіі адрозніваецца скіраванасцю на асновы нацыянальнай культуры, на 

гістарьшную спадчыну, фальклор.

Адзначаныя тэндэнцыі ў сучаснай літаратуры патрабуюць навуковага асэнсавання.

Мэтай навуковай работы з’яўляецца выяўленне заканамернасцей мастацкай 

рэпрэзентацыі нацыянальнага характару беларусаў у сучаснай айчыннай літаратуры.

Для дасягнення мэты даследавання вырашаліся наступныя задачы:

1. Выяўленне традыцыйных і новых мадэляў беларускага нацыянальнага характару ў 

сучаснай літаратуры і іх дынамікі ва ўмовах ўзаемаўплыву і ўзаемапранікнення розных 

прынцыпаў мастацкага абагульнення, класічнай і некласічнай эстэтыкі;

2. Вьшучэнне тыпалогіі герояў, створаных на аснове нацыянальных архетыпаў у 
сучаснай прозе: гістарычнай, ваеннай, вясковай, інтэлектуальнай;

3. Вызначэнне спецыфікі мастацкай рэпрэзентацыі духоўных асноў характару ў 

сучаснай лірыцы і драме.

Навуковая навізна прапануемай навукова-даследчай работы заключаецца ў тым, у ёй 

што шляхам аналізу і асэнсавання новага фактычнага матэрыялу, які пакуль не ўваходзіць у 

шырокае навуковае выкарыстанне, сістэматызавана ўяўленне пра асаблівасці сучаснай 

рэпрэзентацыі нацыянальнага характару ў розных родах і жанрах літаратуры.

